Thema: Yr Urdd 

Cofiwch addasu’r iaith i siwtio’ch ardal/plant.

Mae Ppt wedi ei baratoi i gyd-fynd â’r gwasanaeth. 

Sleid 1: Logo yr Urdd 
· Mae mudiad yr Urdd yn boblogaidd iawn yng Nghymru. Dyma mae’n ddweud ar eu gwefan: 

‘Mae Urdd Gobaith Cymru yn fudiad cyffrous a deinamig i blant a phobl ifanc. Mae’n darparu amrywiaeth o weithgareddau ar draws Cymru gyfan. 
Sleid 2: Llun o Syr Ifan ab Owen Edwards ac Adran Treuddyn
· Sefydlwyd yr Urdd gan Syr Ifan ab Owen Edwards ym 1922 i roi cyfle i blant a phobl ifanc i ddysgu ac i gymdeithasu drwy gyfrwng y Gymraeg. Yr adran gyntaf i gael ei sefydlu oedd adran Treuddyn, Fflint, 1922
· Erbyn hyn mae tua 50,000 o blant a phobl ifanc Cymru yn aelodau o’r Urdd.

Mae un rhan o dair o’r holl siaradwyr Cymraeg rhwng 8 ac 18 yn aelodau.

Mae 30% o’r holl aelodau yn dweud eu bod yn ddysgwyr

Mae gan y mudiad 10,000 o wirfoddolwyr sy’n weithgar dros ben mewn 900 o ganghennau ledled y wlad.
Sleid 3: Llun o wersylloedd yr Urdd
· Yng ngwersylloedd yr Urdd mae pob math o weithgaredd o hwylio, canŵio a dringo yng Nglan-llyn, i wibgartio, sgïo a merlota yn Llangrannog, neu ymweliad â Stadiwm y Mileniwm neu’r theatr yng Nghaerdydd.
· Er bod yr Eisteddfod yn rhan bwysig iawn o weithgarwch yr Urdd mae’r Urdd hefyd yn cynnal nifer o weithgareddau chwaraeon – mae yna gystadlaethau rygbi, nofio, pêl-droed, gymnasteg ac athletau.
Sleid 4: Eisteddfod yr Urdd

· Eisteddfod Genedlaethol yr Urdd yw’r Ŵyl gystadleuol fwyaf yn Ewrop i ieuenctid. Mae ’na gystadlaethau canu, dawnsio, actio, perfformio, celf a chrefft, barddoni a llawer mwy. 
· Mae 15,000 yn cystadlu yn Eisteddfod Genedlaethol yr Urdd bob blwyddyn. Ddylen ni fel Cymry Cymraeg fod yn falch iawn o’r hyn mae’r Urdd yn gyflawni bob blwyddyn. 
Mae’r Urdd wedi bod yn cyhoeddi Neges Heddwch ac Ewyllys Da Plant Cymru i’r Byd ers 1925.

· Mae’r Urdd yn cynnig cyfle i bobl fynd dramor i wneud gwaith gwirfoddol ac felly’n cynnig cyfle i gyfarfod plant a phobl ifanc o wledydd ar draws y byd.
Sleid 5: Mr Urdd

· Ganwyd Mistar Urdd ym mis Medi 1976 ac fe dyfodd yn gymeriad bywiog a phoblogaidd. 
Daeth cân Mr.Urdd yn boblogaidd iawn, gyda’r cytgan ‘catchy’ drosben –

Hei, Mistar Urdd, yn dy goch, gwyn a gwyrdd,
Mae hwyl i gael ym mhobman yn dy gwmni.

Hei, Mistar Urdd, tyrd am dro ar hyd y ffyrdd,

Cawn ganu'n cân i holl ieuenctid Cymru.
Sleid 6: Arwyddair gwreiddiol Yr Urdd
· Sefydlwyd yr Urdd gydag arwyddair oedd yn dweud, "Byddaf ffyddlon i Gymru a theilwng ohoni. Byddaf ffyddlon i'm cyd-ddyn, pwy bynnag y bo. Byddaf ffyddlon i Grist a'i gariad ef."
Roedd Syr Ifan eisiau’r gorau i blant Cymru. Roedd o eisiau iddyn nhw barchu a charu eu gwlad a’u hiaith. Roedd o eisiau iddyn nhw fod yn blant oedd yn ofalus o eraill, plant oedd yn wasanaethgar a chyfrifol. 
· Roedd o hefyd eisiau gweld y ffydd Gristnogol a’i holl hanes oedd mor werthfawr i Gymru yn cael ei pharchu.
· I Gymru, I gyd-ddyn ac i Grist oedd yr arwyddair gwreiddiol , ac nid oes eisiau bod a chywilydd ohono, yn hytrach diolch am syniad Syr Ifan a’r cyfraniad gwerthfawr mae’r Urdd wedi wneud i hanes Cymru ers 1922. 

· Gweddïwn: Ein Tad, diolch i ti am Gymru. Diolchwn am ein gwlad hardd a ffrwythlon. Diolchwn am ein teuluoedd ein ffrindiau a’n cymdogion. 
Diolchwn i ti ein bod ni’n byw mewn gwlad rydd lle mae pob un yn cael rhyddid i addoli, a rhyddid i siarad eu mamiaith heb ofn.
Diolchwn i Ti am egwyddorion Cristnogol sy’n dod a’r gorau allan o bob person – i garu cymydog, i garu gelynion ac i drin eraill fel y byddwn ninnau’n hoffi cael ein trin. 
Diolchwn i ti am fudiad yr Urdd ac am ddiwylliant Cymru. Helpa ni i gofio am fwriad Syr Ifan a bod yn ffyddlon i Gymru a theilwng ohoni; ffyddlon i'n cyd-ddyn, pwy bynnag y bo ac yn ffyddlon i Grist a'i gariad ef." Amen.

